SA PARISTÒRIA DE ÀGGIUS
A s’acabu de su sèculu de XVII ddoi fiant in Àggius – biddixedda pitica de sa Gaddura - duus piciocus, fillus de duas famìlias nimigas, chi, comenti a acadessiat a s'ispissu in Sardigna, e fintzas in àterus logus, fadiant a s'amori. Issa teniat trexi annus, issu cuìndixi; ma sendi aici giòvunus pariant, fortis e bellus totu e duus, mannus de binti annus, e s'amànt in manera pèrdia, cun totu sa passioni rebelli de is abitantis de sa Gaddura, stravaganti regioni montagnina a su nord de s'ìsula, chi est, in su paisàgiu e in sa natura de is nativus, simbillanti meda cun sa bixina Còrsica.
Ma, comenti ia acinnau, is famìlias de is duus amantis fiant nimigas. Parit chi totu sa biddixedda fessit partzida in duas fatzionis, e s'òdiu su prus mortali scurriat me in is ànimus de ambas: a una aparteniat sa famìlia de su giòvunu, a s'àtera sa de sa picioca. Custu no impediat chi issus s'adoraressint e chi si donessint atòbius fitianus a de noti in sa matessi domu de issa. Impreànt is prus finis prudèntzias, sa vigilàntzia prus intensa, ma a s’acabu fiant stètius scobertus e su babbu de issa, ardenti de ira e de òdiu, una noti nodida, una noti de Pasca manna, iat mortu s’amanti. Sa disamistade intzandus intre is duas fatzionis si fiat atzitzada tantu chi ddus iat custrintus a batalla aberta. E fiant calaus in campu! Schieraus in una pranura pitica sutastanti a is montis pedrosus e sderrutus, is abitantis de Àggius, armaus de carabinas e de pugnalis, stadiant giai po si pigai a pari, chi a su primu corpu de fosili, tirau de su babbu de sa pòbera innamorada, si fiat intèndiu unu terrorosu tzùmiu chi iat arretumbau po totu sa Gaddura.
Fiant arruinaus is montis, e fiant arrutus apitzus de is gherreris maleitus, interrendi-ddus asuta de is arocas imensas aici ca peruna fortza umana ddus podiat prus tirai aforas. Fiant scampaus sceti pagus abitantis, bècius, fèminas e piciocus chi no iant pigadu parti a sa batalla. E sa càusa de sa ruina meda, in prus de cudda nossenti de is duus giòvunus amantis, fiat stètiu su dimòniu, su dimòniu chi staiat apitzus de is cùcurus de is montis. E innoi corpiu de su tristu e stremèssiu romanzu de Enrico Costa Su Mutu de Gaddura: «Issu - su dimòniu – de tanti in tanti ddi praxiat a s'incrarai me is arrocas de granitu po castiai cun ogu de fogu sa biddixedda sutastanti.
In cuddas diris disgratziadas s’intendiat suai unu bentu balenti chi, puru benendi de levanti (bentu de soli) bitiat de su Limbara imbussau de nii s'àlidu fridu suu. E mentras is abitantis de Àggius intendiant su corpus impriutziu, su dimòniu suàt apitzus de is ànimas issoru, intzulendu pentzamentus de òdiu, de vindita e de sàngui!
[bookmark: _Hlk196212710]Si naràt chi is agesus fessint in orìgini de ìndula serena e trancuilla; ma su spìritu infernali, bolendu dannai is ànimas issoru, iat pigau aposentu apitzus de sa règia de granitu, chi fiat su cùcuru de su monti, e si cumpraxiat, in is notis sena dromiri, de tribulai cuddus poberitus. Is bècias tremiant de timoria in su letu issoru, e narànt su rosàriu asuta de is mantas, mentras su bentu furiosu tzerriàt de is tzacaduras de is impostas. Fiat su fillu de s'inferru chi, non podendi dormiri, si spassiàt a tribulai su sonnu de is fillus de sa terra. E de tanti in tanti s'incraràt de is arrocas, e a pustis de essi annuntziau sa presèntzia sua cun unu sonu surdu e perlongau tzerriàt po tres bortas conca a sa biddixedda: "Àggius meu, Àggius meu, e candu at a essi sa diri chi ti nd'apa a pigai in pressi?".
[bookmark: _Hlk196216340]Sa prèmiu infernali fiat sa punna de sa destruidura de sa bidda; e su sonu perlongau chi dda pretzediat significàt chi un'òmini fiat designau a morri de morti violenta. Aaici a su mancu naràt sa traditzioni. Figurai-sì sa timoria de sa populatzioni! Si fiat ricursu a su pàrracu, si fiant tzerriaus a consulta is concas mannas de sa bidda, ma semper de badas! Su dimòniu non si fiat arrèndiu e sighiat a ddus trumentai. Faci a sa metadi de su sèculu de XVIII a unu coidadosu missionàriu, capitau a Àggius, fiat bènnia s'ispiratzioni de prantai una gruxi de ferru apitzus de su monti (chi pro custu fiat stètiu tzerriau apustis su Monti de sa gruxi) «Àggius miu, Àggius miu, e candu at a benni sa diri chi t'apa a portai in una turbina de bentu, po fai fuiri su dimòniu?». E in cudda noti iat suau unu bentu aici forti ch’iat irraixinau chercus secularis medas, e iat fatu spentumai de is montis prus de unu massu de granitu. Totu is domus iant trèmiu de su fundamentu, ma sa gruxi fiat abarrada salda apitzus de su cùcuru de su monti.
Intendendi cussuu sonu infernali is pobulanus fiant curtus a su Retori, chi ddus iat nau de abarrai in domu trancuillus narendi-ddus: "Non timais, est su dimòniu chi aprontat is balìgias pro si ndi torrai a s'inferru. No at a benni prus a si turmentai!". Parit perou chi su dimòniu non bolessit rinuntziai a is ànimas de cussus poita ddis iat giurau sa perditzioni. Iat abandonauu su monti de sa Gruxi, ma fortzis po si ricoverai apitzus de su monti Fraile o apitzus de su monti Pinna, de innui, comenti in su passau, iat sighiu a tenni tìrriu po is ànimas de is bonus agesus, chi iant sighiu a certai s’unu cun s'àteru, spraxendi su terrori in sa Gaddura.
Sa gruxi de su missionàriu est apitzus de una arroca manna meda, aorada, chi mesurat binti a trinta metrus de artària, e chi format su cùcuru de su monti, bersalliau de is rajus e de is bentus. In orìgini cudda gruxi fiat de ferru, e fiat durada in prus de mesu sèculu, fintzas a candu una diri, sciusciada de unu lampu, fiat stètia sostituida cun una àtera de linna, chi est annoada dònnia duus o tres annus».
[bookmark: _GoBack]Sa Conca de sa Madonna est una genia de nitza naturali fossada in sa pedra. Si narat ca sa Madonna ddoi fessit po tenni a largu su spìritu de is tènebras. Su grandu tamburu est una grandu lastra de granitu a basi cucuruda chi posat apitzus de unu blocu apranau. Bastat artziai apitzus de s'oru e fai fortza cun su corpus, ca sa pedra bàntzigat, e produit una arrulliadura cupa, surda, continu, comenti a su tzùnchiu de unu tronu a largu. Su grandu tamburu de Àggius assimbillat meda a sa famada pedra ballerina de Nùgoro; sa diferèntzia est una sola: custa ùrtima, de parìcius annus, non baddat prus, - cuddu imbetzes sighit a sonai - ca is punteddus chi ddu firmant funt pagus meda. A memòria de is prus bècius custu tamburu est semper esìstiu; e ddis'atribuicint ancora no sciu calis malèficus influssus. Narant, po esempru, chi candu s'intendit su arrùlliu suu est indìtziu tzertu chi una pessone est morta, o depit morri de morti violenta!
